ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПАРНИЧНАТА ПОСТАПКА

Член 1
Во Законот за парничната постапка(„Службен весник на Република Македонија“ бр. 79/05, 110/08, 83/09 и  116/10), насловот пред членот 215 „Исправи“се менува и гласи: „Исправи и документи“.
Член 2

По членот 215 се додава нов член 215 - а, кој гласи:
„Член 215-а
(1)Документ претставува пишан запис, слика, цртеж, податок или  информација од било кој вид зачуван на хартија или снимен во електронска, аудио, визуелна или во друга форма.

(2)Под документ во смисла на овој закон се подразбира и група на документи од иста категорија или класа со конкректен тесен опфат и со специфична содржина.“
Член 3

Член 217 се менува и гласи: 
“(1) Странката е должна самата да ја поднесе исправата или документот на кој се повикува за доказ на своите наводи.

(2) Кон исправата или документот составен на странски јазик се поднесува и заверен превод.

(3) Ако исправата или документот се наоѓа кај државен орган или орган на државната управа или кај правно или физичко лице кое врши јавни овластувања, а самата странка не може да издејствува исправата или документот да се предаде или покаже, судот по предлог на странката ќе ја прибави оваа исправа или документ.
(4) Ако исправата или документот се наоѓаат кај другата странка или кај трето лице, а самата странка не може да издејствува истите да и се предадат или покажат, судот може да наложи на другата странка или на третото лице да ги достават исправите или документите кои се наоѓаат кај нив, а на кои странката се повикала.“
Член 4

По членот 217 се додаваат четири нови членови 217-а, 217-б, 217-в и 217-г, кои гласат:
„Член 217 - а

(1) Секоја странка со барање во писмен поднесок  може да побара од судот да и наложи на другата странка или на трето лице  да го достави до судот документот кој се наоѓа кај нив. Во писмениот поднесок задолжително се образложува поврзаноста на документот со предметот на спорот што е од  интерес за водење на парничната постапка. ​
(2) Писмениот поднесок од став (1) на овој член, покрај податоците од член 98 од овој закон, задолжително треба да содржи и опис на секој баран документ доволен за негова идентификација, изјава за поврзаноста и релевантноста на документот со предметот на спорот и за наодите и заклучоците за кои странката верува дека може да произлезат од него и да влијаат врз одлуката во судскиот спор, изјава дека бараниот документ не се наоѓа кај странката која го поднесува барањето и  изјава за постоење на неможност сама да го обезбеди бараниот документ.
(3) Документот се смета за релевантен за предметот на судскиот спор, доколку неговото прибавување е од значење за  утврдување на фактите.

Член 217 - б 

 (1) Писмениот поднесок од член 217 - а  став (1) од овој закон, судот го доставува до спротивната странка на одговор најдоцна во рок од осум дена од денот на приемот на поднесокот.
 (2) Спротивната странка може да достави одговор на поднесокот во рок од осум дена од денот на приемот на поднесокот. 
 (3) Судот во рок од 15 дена од приемот на одговорот на поднесокот, односно истекот на рокот за поднесување на одговор на поднесокот, одлучува по барањето од член 217 – а  од овој закон .
(4) Судот нема да го прифати барањето за доставување на  документи наведени во членот  217 - г став (1) од овој закон.

(5) По жалбата изјавена против решението од став (3) на овој член, второстепениот суд одлучува во рок од осум дена од денот на приемот на предметот во работа.
Член 217 - в
 По добивањето на документацијата согласно членовите 217, 217 – а и 217 - б од овој закон, судот ја задржува само документацијата предложена од странката како доказ. 

Член 217 – г 
 (1)  По исклучок од членовите 217 и 217 - а од овој закон, другата странка или трето лице од кое се бара да достави документ, може истиот да не го достави , ако:
· содржи  доверлива комерцијална или финансиска информација;
· заштитен е со право од индустриска сопственост: патент, индустриски дизајн, трговска марка, ознака на потеклото и географска ознака;
· содржи класифицирана информација со степен “строго доверливо”, “доверливо” или со степен “интерно”; 
· постои разумна веројатност дека е изгубен или уништен;
· пристапот до документот е ограничен или забранет со закон; и 

· со пристапот кон документот би можело да се наруши приватноста на странката или друго  физичко лице.
(2) Другата странка или трето лице до судот доставува изјава за причините за недоставување на документ од став (1) на овој член.“
Член 5

Членот 244 се менува и гласи:
 „(1) Странката, нејзиниот законски застапник или полномошник, има право  непосредно да му поставува прашања на вештакот.

(2) Странката, нејзиниот законски застапник или полномошник, која го предложила вештакот, има право прва  на вештакот да му поставува прашања и да бара објаснувања во поглед на дадениот стручен наод и мислење.

(3)Спротивната странка, нејзиниот законски застапник или полномошник, потоа има право на вештакот од ставот (1) на овој член, да му поставува прашања и да бара објаснувања во поглед на дадениот стручен наод и мислење.

(4) Судот потоа може да му поставува прашања на вештакот и да бара објаснувања во поглед на дадениот стручен наод и мислење. “

Член 6
Во член 287 ставовите (1) и  (2) се менуваат  и гласат:
„(1) Странката, нејзиниот законски застапник или полномошник има право непосредно да им поставува прашања  на сведоците, вештаците и на странките.
(2) Странката, нејзиниот законски застапник или полномошник која го предложила сведокот, вештакот и сослушување на странки, прва поставува прашања, а потоа прашања поставува спротивната странка.“
По ставот (5) се додава нов став (6) кој гласи:

„(6) Кога странката, нејзиниот законски застапник или полномошник, согласно ставовите (1) и (2) на овој член, ќе заврши со поставување на прашања, претседателот на советот може да поставува  прашања на сведокот, вештакот или странката, а потоа членовите на советот можат непосредно да му поставуваат прашања.“
Член 7
Во член 343 став (2) во точката 14) на крајот на реченицата сврзникот „и“ се заменува со точка запирка.

Во точката 15) точката се заменува со точка запирка, и се додава сврзникот „и“.

По точката 15) се додава нова точка 16), која гласи:

„16) спротивно на одредбите на овој закон, судот го повредил правото на странка за поставување на прашања на спротивната странка, на сведоците и на вештаците.“

Член 8
Во член 354 во ставот (1) по бројот „14“ сврзникот „и” се заменува со запирка,  и по бројот „15“ се додаваат зборовите: „и 16”.

Член 9
Во член 461 во ставот (1) пред зборовите „Во постапката“ се додава бројот „(1)“.

По ставот (1) се додаваат три нови става (2), (3) и (4), кои гласат:
„(2) Во стопанските спорови чија што вредност не надминува 1.000.000 денари, а по кои постапката се поведува со тужба пред суд, странките се должни, пред поднесувањето на тужбата  да се обидат спорот да го решат по пат на медијација.

(3) При поднесување на тужбата од став (1) на овој член, тужителот е должен да приложи писмен доказ издаден од медијатор дека обидот за решавање на спорот по пат на медијација не успеал.

(4) Тужбата кон која не е приложен доказот од став (3) на овој член судот ќе ја  отфрли.“
Член 10
Постапките пред судовите започнати до денот на отпочнувањето на примената на овој закон, ќе се завршат според  прописите кои важеле до денот на отпочнувањето на примената на овој закон.

(2) Постапките пред првостепените судови кои не се поведени до денот на отпочнување на примената на овој закон, ќе се водат според одредбите од овој закон. 
Член 11
Овој закон влегува во сила осмиот ден од денот на објавувањето во „Службен весник на Република Македонија", а ќе отпочне да се применува по  шест месеци од денот на влегувањето во сила на овој закон.

�Како што укажавме  во точка 1 од мислењето, овој член треба целосно да се преаработи во смисла да се измени  цел член 217, бидејќи постојните одредби се искажани во женски род

